Тэма. Маці, матуля дарагая мая: Ніл Гілевіч. “Маці” (або Васіль Зуёнак “Я са шляхоў далёкіх”)

Мэта ўрока: данесці шчырасць і задушэўнасць лірычнага верша-споведзі на прыкладзе паэтычнага прызнання ў любові да маці; раскрыць ролю падтэксту ў мастацкім творы; вучыць ствараць невяліхія выказванні тыпу ўспамінаў; выхоўваць паважлівыя адносіны да бацькоў.

Эпіграфам да ўрока можна ўзяць словы Рыгора Барадуліна, у якіх выказваюцца шчырыя пачуцці да маці: “І калі б была воля мая на тое - пачаў бы я азбуку менавіта з літары М: як і ўсё на зямлі, усё ў нас пачынаецца з Маці. Усё ад маці, усё з-пад матчынага сэрца... Маці адна, маці незаменная... Маці адна, як і Радзіма» (Барадулін Р. Парастак радка, галінка Верша. Мн., 1987. С. 135-136.).

Пачаць урок можна ўступным словам пра вобраз маці ў літаратуры.

Маці, матуля... Гэтае слова хвалюе кожнага чалавека. Вобраз маці, бадай, адзін з самых галоўных у беларускай літаратуры. Паэты і празаікі звярталісл, і звяртаюцца ў сваіх творах да матуль. Прыгадайце вершы С. Грахоўскага «Мама», Г. Бураўкіна «Песня пра маці». Ёсць такія вершы і ў Рыгора Барадудіна, Пімена Панчанкі, Максіма Танка і –многіх, многіх іншых. Вобраз маці апяваецца ў песнях, з пяшчотай адлюстраваны ў творах жывапісу. У 1996 годзе дзень 14 кастрычніка ўзведзены ў нашай краіне ў ранг асаблівых - стаў Днём Маці. Сваёй маці Кацярыне Мікалаеўне прысвяціў верш Ніл Гілевія “Дзень Маці”.

Настаўнік выразна чытае верш Н. Гілевіча “Маці”. Потым верш чытаюць вучні самастойна. 
♦ Якім настроем прасякнуты верш? 
♦ Як паступова мяняецца настрой у вершы ад страфы да страфы? (абгрунтуйце свой адказ). 
♦ Якія пачуцці ўсхвалявалі паэта?

У вершы апісваецца сустрэча сына з маці. Маці для Ніла Гілевіча - увасабленне вялікай духоўнасці, пяшчоты, сардэчнасці. Паступова ад страфы да страфы верш напаўняецца ўзнёсласцю, урачыстасцю. Пачынаецца верш звычайнай апавядальнай інтанацыяй. Паэта перапаўняе любоў да самага роднага ў свеце чалавека. Ніл Гілевіч асэнсоўвае паўсядзённы клопат вясковай жанчыны і разумее, што «трэба б упасці перад ёю – нядужнай, сівой — на калені...”.

Кожная наступная страфа перадае палітру адценняў, звязаных з вобразам маці:

Вочы маці - увасабленне чысціні, радасці, дабрыні («вясёлымі зоркамі ззялі», «усміхаліся вам, забаўлялі...»)…
Рукі маці - увасабленне працавітасці, клапатлівасці, пяшчоты («у працы не зналі прынукі», «насілі мазалі», «мілыя рукі»).
Сэрца маці - крытэрый дабра, спагадлівасці, справядлівасці, любові, самаахвярнасці, маральнай чысціні («наш боль быў тваім», «сорам наш...», «кропля радасці… напаўняла цябе, разлівалася морам…”).
У апошняй страфе паэт з горыччу заўважае:

Як жа позна,

Як позна – любімыя дзеці –

Мы няўдзячнасць сваю 
Разумець пачынаем...
Пісьменнік падводзіць нас да думкі, што жыцццё кожнага з нас было б значна прыгажэйшым, калі б мы былі больш чулымі ў адносінах да нашых матуль. Бо маці - пачатак жыцця, апора ў душэўнай смуце.

♦
Яшчэ раз прачытайце выразна верш, перадаючы асабістыя думкі і пачуцці пра маці.

Наступны верш таксама перадае пачуцці лірычнага героя. Твор прасякнуты радасным настроем сустрэчы з блізкімі людзьмі: маіці, бацькам, сястрычкай, братамі, жонкай і сынам. У сваім вершы-маналогу Васіль Зуёнак уяўляе, як ён пасля доўгага падарожжа сустрэнецца з роднымі.

Настаўнік выразна чытае верш, звяртаючы ўвагу вучняў на тое, што верш не мае звычайнага падзелу на строфы.

· Якія пачуцці хвалююць аўтара верша?

· Як герой верша ўяўляе сваю сустрэчу з блізкімі людзьмі?

♦
Якія падарункі прывязе ён для сваіх родных?

Герой верша ўсхваляваны сустрэчай з роднымі яму людзьмі. Але падарункі яго не зусім звычайныя. Замест канкрэтных рэчаў ён збіраецца падарыць сваім блізкім прыгажосць усяго свету, у якім пераважаюць перш за ўсё маральныя якасці: «мужнасць і адвага», «да палётаў прага», а таксама «дзве зіхатлівыя смяшынкі-знічкі» на завушніцы маленькай сястрычцы, для жонкі - зоркі на каралі, сынам – «сто сонцаў неадкрытых і сто даляў…». Але гэтыя падарункі не галоўнае, галоўнае прыхавана ў іншасказальным сэнсе радкоў - адносінах героя да сваёй сям'і, усеабдымнай любові да сваякоў, а асабліва да маці. Галоўны сэнс верша ў заключных радках:

...Дзень добры, мама,

вось і я,

вярнуўся...

Наступны этап урока – чытанне артыкула “Падтэкст у паэтычным творы» ў падручніку (с. 99-101) і адказы на пытанні.

Падагульненнем урока будуць словы С. Грахоўскага: «Маці — пачатак усіх пачаткаў, апора і надзея, будучае народа, падтрымка ў горы і радасці.
Пакуль у нас ёсць маці, мы ў любым узроеце застаёмся маладымі. Таму ой як трэба берагчы, шанаваць і любіць сваіх мацярок; не гаркату, а толькі радасць і кветкі прыносіць ім».

Настаўнік яшчэ раз звяртае ўвагу вучняў на эпіграф урока. Маці і Радзіма для многіх пісьменнікаў аднолькава святыя паняцці. У інтэрв'ю на радыё Ніл Гілевіч прызнаваўся, што самая галоўная тэма ў паэзіі, прозе, публіцыстыцы - гэта лёс Бацькаўшчыны. Паводле яго твора “Родныя дзеці”:

Мы – тройчы дзеці ў вечным крузе: 
Мы – дзеці роднае сям’і,

I – дзеці Маці-Беларусі, 
I ​– дзеці Матухны-Зямлі. 
Трайны ён, круг, ды недзялімы.
Дамашняе заданне. Напісаць невялічкае апавяданне (або верш) “Самы родны ў свеце чалавек”, прысвечанае сваёй маці, ці намаляваць маці і расказаць пра яе ( на выбар).

